
Хабзэ хъуауэ, ди къэра-
лым гъэ къэс щокIуэкI 
«Илъэсым и егъэджакIуэ» 
къэралпсо зэпеуэр. А Iуэху-
гъуэр къызыхуэ тыншэу 
къы зэрагъэпэщ, УФ-м и 
Президентым, УФ-м Eгъэ-
джэныгъэмкIэ и министер-
ствэм, Егъэ джа кIуэ хэм я 
къэ ралпсо профсоюз зэ-
гухьэныгъэм, «Учитель ская 
газета»-м и ре дакцэм я 
нэIэм щIэту. Iуэху гъуэм и 
фIыгъэкIэ егъэджакIуэм и 
пщIэр жылагъуэм нэхъри 
къы щыIэта мэхъу, школым 
и лэ жьа кIуэ нэхъыфIхэм 
ябгъэдэлъ зэфIэкI хэм щы-
гъуазэ куэд  хуохъу, егъэ-
джакIуэхэр зэдогуа шэ я 
Iуэху  зехьэкIэ пэрытхэмкIэ. 

ДИ щIыналъэм щылажьэ 
курыт школхэм я егъэджакIуэхэри ехъу лIэныгъэ яIэу хэтщ а 
къэралпсо  зэпеуэм. Апхуэдэу тхьэмахуэ блэ кIам Тюмень къалэм 
щекIуэкIа зэпеуэ иным ехъулIэныгъэ иIэу зыкъыщагъэлъэгъуащ 
Налшык дэт лицей №2-м физикэмрэ  астрономиемрэ щезы-
гъэдж, физико-математикэ щIэ ныгъэхэм я кандидат Къэшэж 
Аслъэн. Здэ кIуа къалэм дэт гимназие №16-м щеджэ ныб-
жьыщIэхэм я деж адыгэ щIалэм щригъэкIуэкIа урок зэIухам 
кIэлъыплъащ зэпеуэм къыхузэрагъэпэща къэпщытакIуэ гу-
пышхуэр. Ди гуапэ зэ рыхъущи, дерсхэр зыта егъэджа кIуэ 88-м 
ящыщу нэхъыфIу къалъыта 15-м яхэхуащ Аслъэн, зэ пеуэм и 
 лауреати хъуащ. Тюмень къалэм и курыт школхэм ящыщ зым    
дерс зэIуха щита нэужь,  Къэ шэжыр ехъулIэныгъэ иIэу хэтащ 
пресс-конференцэрэ мастер-класс жыпхъэхэм иту къызэ рагъэ-
пэща зэхьэзэхуэми. 

КъинэмыщIауэ, ар щыжы джэрщ УФ-м ЕгъэджэныгъэмкIэ и 
 ми нистерствэм, «Россие» каналым, VK социальнэ сетым зэгъу-
сэу къыхалъхьа «Классная тема» проектым. Къэралым и 
егъэджа кIуэ нэхъыфIхэм ящыщу минхэр зыхэт а проект-зэпе-
уэми къыхэ жа ныкIащ Къэшэжыр: ар халъытащ телепроектым и 
финал ны къуэм нэса егъэджакIуэ нэхъыфI 34-м. Иджы Къэбэр-
дей-Балъкъэр  Республикэм икIа егъэджакIуэр зи лIы кIуэр ди 
щIыналъэм и за къуэкъым, атIэ абы и щIыбагъ къыдэтщ Кавказ 
Ищхъэрэ фе деральнэ щIыналъэм щылажьэ егъэ джакIуэ псори.

А проектым утепсэлъыхьмэ, Къэ шэжым абы текIуэныгъэ 
 къыщихьыным къэнэжыр зы лъэба къуэ закъуэщ. Абы Iэмал иIэщ 
Интернетым щекIуэкI IэIэтым хэту  финалым кIуэну егъэджакIуэ 
нэхъыфIиблым яхэхуэну. Апхуэдэу хъумэ, Аслъэн езым и уней 
нэтын щигъэхьэзырыфынущ «Россия» федеральнэ каналым. 

Къыхэдгъэщынщи, «Классная тема» проектыр гъэлэжьэным -
кIэ жэрдэмыр къыхэзылъхьар УФ-м и Президент Путин Влади-
мирщ. Къэ кIуэну 2023 гъэр Егъэджа кIуэм рэ унэтIакIуэхэмрэ я 
илъэсу зэраубзыхуам ипкъ иткIэ, а про ект ри абы телэжьэнущ. 
 Мурад нэхъыщхьэр - егъэджакIуэ IэщIагъэм пэрытхэм я пщIэр 
жыла гъуэм нэхъри къыщыIэтынырщ. 

КъБР-м и Iэтащхьэ КIуэкIуэ Казбек и телеграмм каналым ще-
хъуэ хъуащ Къэшэж Аслъэн, «Илъэ сым и егъэджакIуэ нэхъыфI - 
2022» къэ ралпсо зэпеуэм и лауреат зэры хъуам папщIэ. Респуб-
ликэм и пашэр щыгуфIыкIащ ди щIыналъэм щыщ егъэджа-
кIуэхэр илъэс етIуа нэ хъуауэ къэралым и IэщIагъэлI нэхъыфIхэм 
зэ рахэхуэр. Фигу къэд гъэкIы жын щи, нэгъабэрей «Илъэ сым и 
егъэджакIуэ нэхъыфI» зэпеуэм и лауреат хъуахэм яхэтащ                              
КъБР-м хыхьэ Май къалэм дэт курыт школ №2-м инджылызы-
бзэр ще зыгъэдж Къущхьэ Каринэ. 

«Си фIэщ мэхъу Къэшэж Аслъэн ди республикэм и щIыхьыр 
къэ ралпсо утыкушхуэм лъагэу зэ рыщиIэтынур», - къыхигъэщащ 
КIуэ кIуэ Казбек. - ЕгъэджакIуэм и лэ жьыгъэр гугъущ, пщIэ зиIэщ, 
ап хуэ дэуи творческэ унэтIыныгъэ зиIэщ. Ди лъахэгъу щIалэм 
бгъэ дэлъ зэ фIэкI лъагэхэм хуэфэщэн пщIэрэ гулъытэрэ игъуэ-
тыну сыщогугъ. «Илъэ сым и егъэджакIуэ нэхъыфI - 2022» зэпе-
уэм и телепроект цIэ ры Iуэми текIуэныгъэ къыщихьыну дохъуэхъу           
абы. И  мурад псори къехъулIэну ди гуа пэщ Къэшэж Аслъэн». 

Мы махуэхэм екIуэкI зэпеуэхэм нэхъыфIу къыщалъытэ 
егъэджа кIуитхур жэпуэгъуэм и 3-м ягъэ кIуэнущ Москва къалэм 
къыщы зэрагъэпэщыну иужьрей дыдэ Iыхьэу «Педагогикэ совет» 
фIэ щы гъэр зратам. Къэралым и егъэ джакIуэ нэхъыфIхэр яхуэ-
зэнущ УФ-м егъэджэныгъэмкIэ и ми нистр Кравцов Сергей. Ахэр 
теп сэлъыхьынущ иджырей егъэ джэ ныгъэ IэнатIэм адэкIи зэ ры-
зе гъэу жьыпхъэ мардэхэм, абыкIэ яIэ еп лъыкIэхэри утыку ирахьэ-
нущ. 

Жэпуэгъуэм и 5-м хэIущIыIу хъу нущ «Илъэсым и егъэджакIуэ - 
2022» къэралпсо зэпеуэм щыте кIуэу «Абджыджэ жьэдзыуэ ин» 
(«Большой хрустальный пеликан») саугъэт нэхъыщхьэр зраты-
нур. Москва дэт Къэрал Кремль уардэунэм иужькIэ щагъэлъэ-
пIэнущ егъэджакIуэ нэхъыфIу къалъытахэр. 

ЩIэныгъэм и хъуаскIэу сабий псоми къыдалъхур мыужьы хы-
ным гурэ псэкIэ елIалIэ егъэджакIуэ IэкIуэлъакIуэ Къэшэж Ас -
лъэн дохъуэхъу зыIэригъэхьа  ехъулIэныгъэщIэр иужьрей мы-
хъуну, зи цIэр куэдрэ фIыкIэ дя пэкIи ираIуэну. 

ЖЫЛАСЭ Маритэ.

ЩIэныгъэм и хъуаскIэр

Урысей Федерацэм и Президент Путин Влади-
мир дыгъуасэ иригъэкIуэкIащ Урысей  Федерацэм 
щIыналъэщIэхэр къызэрыхагъэхьэжым теухуа 
гуфIэгъуэ зэIущIэ. Абы хэтащ УФ-м Федерацэм-
кIэ и Советым, Къэрал Думэм, Прави тель ствэм, 
Урысей Федерацэм и Жылагъуэ палатэм, Къэрал 
Советым щыщхэр, хэгъэгу  Iэтащхьэхэр, сенатор-
хэр, политикэ, жылагъуэ, дин лэжьа кIуэхэр.

ПУТИН Владимир и пэублэ псалъэм къыхигъэ-
щащ Донецк, Луганск цIыхубэ респуб ликэхэм, Хер-
сон, Запорожье областхэм референдумхэр зэры-
щекIуэкIар, абы щIыналъэхэм ис цIыхубэр зэ-
дэарэзыуэ Урысей Федерацэм къыгухьэну  хуейуэ Iэ 
зэрыщаIэтар, а унафэр УФ-м и Федеральнэ Зэ-
хуэсым къазэрыдищтэнум шэч къы зэ ры три мы -
хьэр. «Сыт щхьэкIэ жып Iэмэ, ар цIыху мелуанхэм я 
жэрдэмщ. Ар ООН-м и унафэ хэм изагъэ хуитыны-
гъэщ. Лъабжьэ хуэхъури ди адэшхуэхэм я зэ-
къуэтыныгъэу тхыдэм къыхэ щыжырщ», - жиIащ Пу-
тиным. 

- Урысейм и Iыхьэу зызы лъы тэж цIыху мелуан 
бжыгъэхэм я тегушхуэныгъэм нэхърэ нэхъ лъэщ 
зыри щыIэкъым. Киев унафэ щызыIэщIэлъхэм 
 референдумым къекIуалIэхэр ягъэ шынэрт школ 
егъэджакIуэхэр яукIыну, цIыхубэр хэкум ирахуну 
жаIэу. Нобэ абыхэми я щхьэ къытетыжу  КъухьэпIэм 
щы Iэхэми сызэхахыу жысIэну сыхуейщ: мы щIы-
налъэхэм ис хэр иджы щыщIэдзауэ Уры -сейм и 
цIыхущ. Къэгъазэ имыIэу. 

Киев и унафэщIхэр къыхузо джэ мафIэр ягъэу-
выIэу къыдэ псэлъэну. Ауэ Донецк, Луганск цIыху - 
бэ республикэхэмрэ За порожье, Херсон област-
хэмрэ я цIыхухэм къыхаха хуитыныгъэм дытеп сэ-
лъыхьынукъым. Урысейр абыхэм зэи епцIыжыну-
къым, - жиIащ къэрал унафэ щIым. 

Президентым къигъэуващ щIы налъиплIыр Уры-
сейм къы зэры хыхьэжым киев унафэщI хэм пщIэ 
 хуащIын хуейуэ. Арыншауэ мамырыгъэм зэрыхуэ-
мы кIуэнури жиIащ. Ди цIыхухэм я шынагъуэнша-
гъэр япэ зэрыригъэщыр, къэралым и хэгъэгущIэ-

хэм щыпсэухэм сыт и лъэ ныкъуэкIи зэрадэIэпы-
къунур  игъэбелджылащ. ДяпэкIэ Урысейм и щIы-
налъиплIым гъа щIэщIэр щызэтраублэжынущ, 
еджа пIэхэр, сымаджэщхэр, театрхэр, IуэхущIа-
пIэхэр, псэу пIэ хэр, заводхэр щызэтрагъэувэ жынущ, 
щIэхэр щаухуэнущ.

Путин Владимир щхьэхуэу захуигъэзащ дзэ Iуэху 
екIуэкIхэм хэтхэмрэ хэхауэ дзэ къулыкъур ягъэзэщIэ-
ну ираджэжхэмрэ,  зауэлIхэр къызыхэкIа унагъуэ-
хэм. «СССР-р лъэлъэжа нэужь, КъухьэпIэм къыт-
хуигъэув псори едгъэхын хуейуэ къилъытэ  хъуащ. 
Уеблэмэ, Урысейр зыхэта бэлыхьым иужькIэ, езыр-
езыру къутэжын я гугъащ. Абыхэм псэхугъуэ къари-
тыркъым Урысейм хуэдэ къэрал лъэрызехьэ ду-
нейм зэрытетым, абы и цIыхухэр зыгуэрым и унафэ 
щIэту псэуну зэрыхуэмейм. Хэти къащэху, хэти 
ягъэшынэ, адрейхэм зауэ иращIылIэ. Ахэр Урысей-
ми къыхуейкъым. Урысейм хуейр дэращ», - жиIащ 
Пути ным.

Президентым къыхигъэщащ США-м и тхыдэм 
уриплъэжмэ, нобэ зиужь ит Iуэху фIейхэм хуэдэ 
куэд къазэрылъыкъуэ кIыр. Ядернэ Iэщэ тIэунейрэ 
къэзыгъэсэбэпауэ дунейм тетыр а зы къэралырщ. 
Аращ ЕтI уанэ Дунейпсо зауэм щыгъуэ инджылыз-
хэм ягуэту нэмыцэ къалэхэр щIым щыщ зыщIыжар. 
Кореем, Вьетнамым, Японием я тхыдэхэм лъэужь 
шынагъуэхэр къыхинащ а къэралым. ИтIани нобэ 
ахэр «ныбжьэгъуу» зыкъуигъэувэну иужь итщ. 

Къэрал УнафэщIыр къэп сэлъа нэужь, УФ-м и 
Президент Путин Владимир, Донецк ЦIыху бэ Рес-
публикэм и Iэтащхьэ  Пушилин Денис, Луганск 
ЦIыху бэ Республикэм и Iэтащхьэ Пасечник Леонид, 
Запорожье областым и унафэщI Балицкий Евге-
ний, Херсон областым и  Iэтащхьэ Сальдэ Влади-
мир сымэ Iэ щIадзащ Донецк ЦIыхубэ Республи-
кэр, Луганск ЦIыхубэ Республикэр, Запоро жье, Хер-
сон областхэр Урысей Федерацэм къызэрыгу хьэ-
жым теухуа дэфтэрхэм. Кремль Уардэунэ унэ иным 
къыщеуащ  Урысейм и Гимныр. 

НЭЩIЭПЫДЖЭ  Замирэ. 

Урысейм хагъэхьэж

Дыгъуасэ Кремлым щекIуэкIа зэIущIэшхуэр  
къызэрыщыхъуам теухуауэ КъБР-м и Iэтащхьэ  
КIуэкIуэ Казбек жиIащ:

«Донецк, Луганск цIыхубэ республикэхэм, За-
порожье, Херсон областхэм исхэр иужьрей илъэ-
сийм зыщIэхъуэпсар къехъулIащ. Ахэр я унэ, Уры-
сейм, къекIуэлIэжащ.

Тхыдэм и пэжыр, захуагъэр зэтеувэжащ. БлэкIа 
лIэщIыгъуэм и 20-нэ гъэхэм Донбассыр Урысейм и 
гупсэу къалъытэу щытащ.

А щIыналъэхэм щыпсэухэм, ди къэралым и цIыху 
псоми сигукIи си псэкIи сохъуэхъу ипэ жы пIэкIэ тхы-
дэ мыхьэнэ зиIэ IуэхумкIэ.

Иджы нэхъыщхьэр - Урысей Федерацэм а и субъ-
ектыщIэхэм я шынагъуэншагър къызэгъэпэ щы-
нырщ, мамыр гъащIэр зэтегъэувэжынымкIэ ядэ-
Iэпыкъунырщ, предприятэхэр, сымаджэщхэр, 
школхэр, псэупIэхэр, гъуэгухэр, ВСУ-м псэуныгъэм 
пыщIа нэгъуэщI IуэхущIапIэу гущIэгъуншэу зэтри-

къутахэр щIыжынырщ, егъэджэныгъэмрэ узынша-
гъэр хъумэнымрэ я иджырей системэ къызэгъэ-
пэщынырщ, производствэмрэ хозяйствэмрэ я 
 комплексхэр Iэмал зэриIэкIэ нэхъ псын щIэу къэра-
лым и политикэ, экономикэ, правовой IэнатIэхэм 
 хэгъэзэгъэнырщ.

Донецк, Луганск цIыхубэ республикэхэр, Запо-
рожье, Херсон областхэр Урысей Федерацэм къы-
зэрыхыхьэм теухуа зэгурыIуэныгъэхэм Iэ щы-
щIадзым ди Президент Путин Владимир Влади -
мир и къуэм жиIащ Урысей къэралым, Урысейм и 
республикэ, край, область псоми абы папщIэ 
яхузэфIэкI псори зэралэжьынур и фIэщ зэрыхъур. 
Дэ, къэралым и субъектхэм я унафэщIхэр, хэкум и 
Iэтащхьэм жиIа а псалъэхэр ди гъуазэу дылэжьэ-
нущ.

Псори дызэкъуэувэрэ дызэдэлажьэмэ, субъек-
тыщIэхэм, зэрыщыту Урысейм я къэкIуэнур къы-
зэгъэпэщынымкIэ зэманым къигъэува къалэнхэм 
дызэрыпэлъэщынур быдэу си фIэщ мэхъу».

Захуагъэр зэтеувэжащ

Псыр  гъужми,  жапIэр  къонэ.

Лъэпкъ Iущыгъэ:

Зыгъэхьэзырар
ЩХЬЭЩЭМЫЩI  Изэщ.

Жэпуэгъуэм и 1,
щэбэт

Зи ныбжь хэкIуэтахэм я ду-
нейпсо махуэщ

Макъамэм и дунейпсо махуэщ
Лы мышхыным и дунейпсо 

 махуэщ
Кофем и дунейпсо махуэщ
УФ-м и лъэсыдзэхэм я махуэщ
1924 гъэм Налшык егъэджа-

кIуэхэр щагъэхьэзыр техникум 
къыщызэIуахащ.

1933 гъэм Налшык Лениным и 
цIэр зэрихьэу дэт еджапIэ къалэ 
цIыкIум къыщызэрагъэпэщащ 
лъэпкъ студие.

1906 гъэм къалъхуащ къэбэр-
дей тхакIуэ, драматург Нало 
Жансэхъу.

1937 гъэм къалъхуащ дзэ къу-
лыкъущIэ, генерал-майор Хъуэт 
Владимир.

1945 гъэм къалъхуащ къэрал, 
жылагъуэ лэжьакIуэ Къущхьэ 
Амырхъан.

1950 гъэм къалъхуащ адыгей 
усакIуэ, тхакIуэ, критик Ер-
гъукъу-ШащIэ Шэмсиет.

Дунейм и щытыкIэнур
«pogoda.yandex.ru сайтым зэри-
тымкIэ, Налшык пшэр техьэ-те-
кIыу щыщытынущ. Хуабэр ма-
хуэм градус 23 - 25, жэщым гра-
дуси 13 - 16 щыхъунущ.

Жэпуэгъуэм и 2,
тхьэмахуэ

Залымыгъэ мылэжьыным и 

Краснодар крайм хыхьэ Анапэ къалэм дэт 
 «Витязь» спорт комплексым фокIадэм и 4-м 
къыщыщIэдзауэ 20 пщIондэ щекIуэкIащ XIV 
щхьэзакъуэ зэзауэхэмкIэ Урысейпсо ныб-
жьыщIэ джэгухэр. Абы хэтащ ди къэралым и 
щIыналъэ псомрэ Донецк, Луганск цIыхубэ рес-
публикэхэмрэ щыщ спортсменхэр. Спорт 
лIэужьыгъуэ 23-м саугъэт нэхъыщхьэхэм щы-
щIэбэнащ зи ныбжьыр илъэси 10 - 18-м ит спор-
тсмен мини 5-м щIигъу. 

УРЫСЕЙПСО ныбжьыщIэ джэгухэр ар УФ-м 
СпортымкIэ и министерствэм Зыуэ щыт спорт зэ-
хьэзэхуэхэм я планым хэт илъэс къэс ирагъэкIуэкI 
зэпеуэщ. Ар къызэрегъэпэщ Щхьэзакъуэ зэзауэ-
хэмкIэ урысейпсо зэгухьэныгъэм. 

Анапэ щекIуэкIа Джэгухэм къыпищащ сабий-
ныбжьыщIэ зэхьэзэхуэхэм я хабзэм. Апхуэдэ 
зэхыхьэхэм къалэн зыбжанэ зэуэ зэдагъэзащIэ - 
цIыхубэ спортым зегъэужьынымрэ ныбжьыщIэ 
узыншэ къэгъэтэджынымрэ. 

Къэбэрдей-Балъкъэрым СпортымкIэ и минис-
терствэм и унэм щагъэлъэпIащ Урысейпсо ныб-
жьыщIэ джэгухэм щытекIуахэмрэ къыщыхэ-
жаныкIа спортсменхэмрэ, абыхэм я тренерхэр. 
Фигу къэдгъэкIыжынщи, ди республикэм и ко-
мандэ къыхэхам зэпеуэм япэ гуп увыпIэр щиубы-
дащ. Осетие Ищхъэрэ-Аланиер етIуанэщ, Се-
вастополь къалэр ещанэщ. 

ЗэIущIэм хэтащ КъБР-м спортымкIэ министрым 
и къуэдзэ Анаев Аслъэн, Щхьэзакъуэ зэзауэхэм -
кIэ урысейпсо зэгухьэныгъэм ди республикэм 
щиIэ къудамэм и гъэзэщIакIуэ директор Къазий 
Михаил, Iэрмэ IэпщэрызауэмкIэ урысейпсо фе-
дерацэм КъБР-м щиIэ къудамэм и президент Шэр-
джэс Заурбэч, тренерхэр, спортсменхэр. 

- Мыпхуэдэ зэхьэзэхуэхэр илъэс 14 хъуауэ ди 
къэралым щокIуэкI. ЯпэщIыкIэ ди республикэм 
къыбгъэдэкIыу абы цIыху зыбжанэ хэтащ, иужькIэ 
командэ къыхэхахэр зэхэдгъэувэурэ дгъэкIуэн 
щIэддзащ. Нэгъабэ етIуанэ увыпIэр зыIэрыд-
гъэхьащ, мы илъэсым ди спортсменхэм я зэфIэкI 
лъагэхэм я фIыгъэкIэ япэ гуп увыпIэр яубыдащ. 
Хьэрхуэрэгъу куэд ди спортсменхэм я зыкъэ-
гъэлъэгъуэкIэм щыгъуазэщ икIи дэ къызэрыт-
пэщIэтыным я зыгъэсэныгъэхэр нэхъыбэу трау -
хуэ. Апхуэдэу щыт пэтми, ди командэ къыхэхар 
 нэхъ лъэщу къыщIэкIащ, - жиIащ Къазийм. 

«Урысей Федерацэм щIыхь зиIэ и тренер» цIэ 
лъапIэр къыхуагъэфэщащ спортсменхэр зэхьэ зэ-
хуэм хуэзыгъэхьэзыра гъэсакIуэхэм. 

Къэбэрдей-Балъкъэрым и командэ къыхэхам 
япэ гуп увыпIэр къызэрихьам и щыхьэту къы-
хуагъэфэща Кубок нэхъыщхьэр КъБР-м Спор-
тымкIэ и министерствэм щахъумэну тыгъэ хуа-
щIащ. 

Тхыгъэри  сурэтри  ЖЫЛАСЭ Замир  ейщ. 

НэхъыфIхэр  ягъэлъапIэ

дунейпсо махуэщ
Социальнэ егъэджакIуэм и 

махуэщ
УФ-м цIыхухэм IэщIагъэ егъэ-

гъуэтынымкIэ и лэжьакIуэм и 
махуэщ

Лъэсу къэкIухьыным и ду-
нейпсо махуэщ

1945 гъэм Къэбэрдей пединс-
титутым школ-интернат къы-
щызэIуахащ.

1951 гъэм къалъхуащ уэрэд-
жыIакIуэ цIэрыIуэ, Урысей Феде-
рацэм, КъБР-м, АР-м, КъШР-м я 
цIыхубэ артист Тут Заур.

1954 гъэм къалъхуащ сурэтыщI-
живописец Ерчэн Исуф.

1970 гъэм къалъхуащ пауэр-
лифтинг спорт лIэужьыгъуэмкIэ 
плIэнейрэ (1996 - 1999 гъэхэм) ду-
нейм и чемпион хъуа Хъуажь 
Юрэ.

1982 гъэм къалъхуащ КъБР-м, 
КъШР-м, АР-м, щIыхь зиIэ и ар-
тисткэ Къэзан Сэтэней.

Дунейм и щытыкIэнур
«pogoda.yandex.ru сайтым зэри-
тымкIэ, Налшык махуэр уэфIу 
щыщытынущ. Хуабэр махуэм 
градус 22 - 25, жэщым градуси 
14-16 щыхъунущ.

Жэпуэгъуэм и 3,
блыщхьэ

Архитектурэм и дунейпсо ма-
хуэщ

Дохутырым я дунейпсо ма-
хуэщ

Урысейм и ОМОН-м и ма -         
хуэщ

1933 гъэм Къэбэрдей-Балъкъэ-
рым уэрэдымрэ къафэмкIэ и 
«Ка бардинка» кърал ансамблыр 
къызэрагъэпэщащ.

1945 гъэм Профсоюзхэм я ду-
нейпсо федерацэр къызэра-
гъэпэщащ.

1645 гъэм къалъхуащ япэ уры-
сей генералиссимус Черкасский 
Михаил (Алей)

1927 гъэм къалъхуащ техникэ 
щIэныгъэхэм я доктор, профес-
сор, ЩIДАА-м и академик, гене-
рал-майор Къатхъэн Мухьэ-  
мэд.

1936 гъэм къалъхуащ шэр -
джэс тхакIуэ Къэбэрдей ФатIи-
мэ.

1955 гъэм къалъхуащ КъБР-м 
егъэджэныгъэмкIэ щIыхь зиIэ и 
лэжьакIуэ, педагогикэ щIэны-
гъэхэм я доктор, профессор 
Щоджэн ФатIимэ.

1966 гъэм къалъхуащ журна-
лист, усакIуэ, «Адыгэ псалъэ» 
 газетым и къудамэм и унафэщIу 
щыта  ГъущIо Зариф.

Дунейм и щытыкIэнур
«pogoda.yandex.ru сайтым зэри-
тымкIэ, Налшык уэшх къыще-
шхынущ. Хуабэр махуэм градус 
20 - 21-рэ, жэщым градуси 14 - 15 
щыхъунущ.

КъБР-м и Правительствэм и УнафэщI Мусуков Алий Iуэху -
гъуэ зэхуэмыдэхэм щыхэплъа зэIущIэ иригъэкIуэкIащ. 

«КЪЭБЭРДЕЙ-БАЛЪКЪЭР Республикэм Курортхэмрэ туриз-
мымкIэ и министерствэм и хабзэхэм я 4-нэ Iыхьэм зэхъуэкIыны-
гъэхэр хэлъхьэным» теухуауэ къэпсэлъащ КъБР-м курортхэмрэ 
 туризмымкIэ и министрым и къалэнхэр зыгъэзащIэ Шаваев Ис-
лъам. ЗэхъуэкIыныгъэхэр къишащ КъБР-м туризм Iуэхум теухуа и 
законым зэрызихъуэжам. Курортхэмрэ туризмымкIэ минис-
терствэм экскурсоводхэмрэ тэрмэшхэмрэ якIэлъыплъыну гуп 
 игъэбелджылыну, экскурсоводхэмрэ тэрмэшхэмрэ УФ-м и ре-
естрым хригъэтхэну хуит хъуащ. 

КъБР-м и цIыхухэр псэупIэрэ коммунальнэ IуэхутхьэбзэкIэ къы-
зэгъэпэщыным тещIыхьа къэрал программэм зэхъуэкIыныгъэхэр 
зэрыхалъхьэм къытеувыIащ КъБР-м ухуэныгъэмрэ псэупIэ-ком-
мунальнэ хозяйствэмкIэ и министр Бэрбэч Алим. 

Ар теухуащ муниципальнэ, щIыналъэ программэхэр зэрагъэ-
зэщIэну мылъкур 2022 гъэм тещIыхьауэ гъэбелджылыным. 2022 
гъэм КъБР-м и Правительствэм цIыхухэр псыкIэ къызэрагъэпэ-
щын папщIэ, республикэм и бюджетым къыхихри, щIыналъэхэм я 
мылъкум яхухилъхьащ сом 623 380-рэ. Iуэхум текIуэдэну мылъ - 
кум и процент 50 мынэхъ мащIэ щIыналъэхэм халъхьэжын хуейщ 
абы. Зэхэту а Iуэхум текIуэдэнущ сом мелуанрэ мин 246,760-рэ. 

Къат куэду зэтет унэхэр зыхуей хуагъэзэн папщIэ абыхэм 
щыпсэухэм 2023 - 2025 гъэхэм нэхъ мащIэ дыдэу зэхалъхьэн хуей 
ахъшэр ягъэбелджылащ. Мазэм къриубыдэу 2023 гъэм зы метр 
зэбгъузэнатIэм хуэзэу ятын хуейщ соми 7-рэ кIэпIейкIэ 15-рэ, 2024 
гъэм - соми 8-рэ кIэпIейкIэ 23-рэ, 2025 гъэм - соми 9-рэ кIэпIейкIи 
5-рэ. 

Къэбэрдей-Балъкъэрым и цIыхухэм пщIэншэу медицинэ дэIэ-
пыкъуныгъэ етынымкIэ 2022 гъэмрэ къыкIэлъыкIуэ 2023 - 2024 
илъэсхэмрэ тещIыхьа къэрал программэм щIэуэ халъхьэнухэм 
 теухуауэ зэIущIэм къыщыпсэлъащ КъБР-м узыншагъэр хъумэ-
нымкIэ и министр Къалэбатэ Рустам. ЗэхъуэкIыныгъэхэр ехьэлIащ 
медицинэ IуэхущIапIэ щхьэхуэхэм я фIэщыгъэцIэр зэрахъуэжам, 
компьютер томографием, короновирусыр къызэрахутэ тестхэм 
цIыхухэр нэхъыбэу хуэныкъуэ зэрыхъуам, нэгъуэщIхэми. 

КъБР-м Егъэджэныгъэмрэ щIэныгъэмкIэ и министрым и къуэ-
дзэ Мокаев Ачемиз щIэныгъэ гуэдзэн зэзыгъэгъуэтхэм я бжы -       
гъэр республикэм щыхэгъэхъуэным и IуэхукIэ къэпсэлъащ. Абы 
 теухуа проектыр къыхилъхьащ КъБР-м и Правительствэм. 

Къэбэрдей-Балъкъэрым Республикэм щыIэ лэжьыгъэ Iэна-
тIэхэм я коэффицентыр къызэрапщытэ Iэмалым зэхъуэкIыны-
гъэхэр халъхьащ. Ахэр ягъэбелджылащ Урысей Федерацэм и 
 налог кодексым тету. Правительствэм къыхилъхьа проектыр 
 игъэнэIуащ КъБР-м лэжьыгъэмрэ цIыхухэм социальнэу къа-
щхьэщыжынымкIэ и министрым и къалэнхэр зыгъэзащIэ Ацкъан 
Ратмир. Ар къытеувыIащ республикэм и цIыхухэм ахъшэкIэ 
ядэIэпыкъуным теухуауэ Правительствэм игъэбелджыла проект-
хэми. Ахэр ехьэлIащ Украинэм щекIуэкI Iуэхухэм фэбжь хэзыха 
 зауэлIхэм зэрадэIэпыкъум. 

ГУГЪУЭТ  Заремэ. 

КъБР-м  и  Правительствэм

Жылагъуэ

Зи чэзу
зэхъуэкIыныгъэхэр халъхьэ

Печатым и унэм, «Адыгэ псалъэ» газетым и хьэщIэщым, 
щекIуэкIащ Урысей гвардием и управленэу КъБР-м щыIэм и 
пресс-IуэхущIапIэм и унафэщI полицэм и майор КIэфо За-
лымрэ щIыналъэ СМИ-м и лIыкIуэхэмрэ я зэIущIэ. Ахэр 
тепсэлъыхьащ нэхъ зыубгъуауэ зэрызэдэлэжьэнум.

- СИ фIэщ мэхъу дяпэкIи дызэрызэдэлэжьэнур, ди зэпыщIэ-
ныгъэр нэхъри зэрефIэкIуэнур, - жиIащ КIэфо Залым. 

ЛъэныкъуитIыр зэгурыIуащ Урысей гвардием и щIыналъэ уп-
равленэм и пщIэр нэхъри къэIэтыным, Урысей Федерацэм и 
лъэпкъ гвардием и дзэхэм къулыкъу щыщIэным тегъэгушхуэным, 
республикэм и щIалэгъуалэр хэкупсэу гъэсэным хуэунэтIауэ 
 ирагъэкIуэкIхэр цIыхубэм я деж нэхьэсыным теухуауэ зэдэлэжьэ-
ну. 

 
УЭРДОКЪУЭ  Женя.

Я  зэпыщIэныгъэхэм
зрагъэубгъу



IэщIагъэм къыхуигъэщIахэр

ДифI  догъэлъапIэ

ЩыIэщ цIыху зэпIэзэрытыщэхэр, я лэ-
жьыгъэкIи, я IуэхущIафэкIи, я унагъуэкIи. 
Апхуэдэхэр гъащIэ гъуэгум ирокIуэ 
 гулъытэ лей хуэмейуэ, щытхъу псалъэхэм 
зыщадзейуэ, зыпэрыт IэнатIэми гукъанэ 
лъэпкъ щызыхурамыгъэщIу. Зы лэжьы-
гъэм илъэс пщIы бжыгъэкIэ пэрытхэри 
яхэтщ абыхэм, я зэпIэзэрытыгъэм и 
щыхьэту. Апхуэдэхэм унагъуэ дахи яхуо-
ухуэ, я шыIэныгъэм, щабагъэм, гъэсэны-
гъэм и щыхьэту… Зи гугъу сщIа псори, 
иджыри нэгъуэщI Iэджи хужыпIэфынущ 
къалэмыр нобэ къызыхуэсщта бзылъху-
гъэм - Насып Риммэ Къасым и пхъум.

ЦIЫХУМ хэлъым и нэхъыбэр къы хэ-
зылъхьэр адэ-анэр арауэ зэрыщытым шэч 
хэлъкъым. Риммэ къэзылъхуахэр Хэку 
 зауэшхуэм зи сабиигъуэр илъыпщIахэм, 
 гугъуехьым къыщIэтэджахэм ящыщ цIыху 
лэжьакIуэт, гъащIэ и пIалъэ ящIэрт, бын 
гъэсэкIэми мыIейуэ щыгъуазэт. Къасым 
илъэс 46-кIэ пэрытащ мэкъумэш IэнатIэм, 
къызэрыгуэкI лэжьакIуэм щыщIэдзауэ уна-
фэщIым нэсыху. Узыншагъэр хъумэнырщ 
Женэ илъэс 30-кIэ зытелэжьар. Я къалэн-
хэм жэуаплыныгъэ пылъу зэрахущытам, 
лэжьыгъэм щызыIэрагъэхьа ехъулIэны-
гъэхэм, зыхэтым пщIэ къыхуащIу, къечэн-
джэщу, щапхъэ къытрахыу къызэрыгъуэ-
гурыкIуам я щыхьэту, Къасымрэ Женэрэ 
мызэ-мытIэу ягъуэтащ гулъытэ, къэралым, 
республикэм я министесртвэхэмрэ ве-
домствэхэмрэ я щIыхь тхылъхэр къыхуа-
гъэфэщащ. 

БыниплI - Мухьэдин, Риммэ, Маритэ, Мар-
кидон - зэдапIащ, гъащIэм лъэ быдэкIэ 
 хагъэуващ, унагъуэу ягъэтIысыжащ Насып 
зэщхьэгъусэхэм. Къасымрэ Женэрэ мып-
сэужми, я бынхэм хуэсакъыу яхъумэ абы -
хэм я фэеплъыр. Ахэр ящIыгъуу къазэры-
щы хъур бынхэм къадоIэпыкъу я напэр къаб-
зэу псэунымкIэ, губзыгъэу я лэжьыгъэ Iэ-
натIэм пэрытынымкIэ. Адэ-анэр пIэщIэкIа 
иужьщ лъапсэр зы жэнэт унапIэу зэрыщы -
тар щызыхэпщIэр. 

Бынхэм я етIуанэ Риммэ, адыгэ хабзэ 
ткIийм щIапIыкIа хъыджэбзыр, жэуаплы-
ныгъэшхуэ пылъу сыт хуэдэ Iуэхуми пэ ры-
хьэрт, дэтхэнэри дагъуэншэу и зэманым зэ-
рызэфIихынум яужь итт икIи къехъулIэрт. 
Адэ-анэм къыхалъхьа а хьэлыфIхэр еджа-
пIэхэми гъащIэми сэбэпышхуэ къыщыхуэ-
хъуащ. И шыпхъу, дэлъху нэхъыщIитIыр 
зыхуей хуэгъэзэн къалэн мытыншри и пщэ 
дилъхьэрт Риммэ, и анэм зыгуэркIэ зыщIи-
гъакъуэмэ, и гуапэ ищIмэ фIэфIу.

Дэтхэнэ цIыхубзми иIэщ Iэмал езым и 
 гъащIэмрэ жылагъуэ Iуэхумрэ, лэжьыгъэ Iэ-
натIэмрэ унагъуэ насыпымрэ зыкIэлъигъэ-
кIуэну. Абы щхьэкIэ Iущыгъэ, акъыл псы хьа, 
зэфIэкI ббгъэдэлъын хуейуэ аращ. А псоми 
пэлъэщащ Риммэ. Курыт еджапIэ нэужьым 
ар щIэтIысхьащ Тэрч дэт мэкъу мэш тех-
никумым бухгалтер учётымкIэ и  къудамэм. 
Ар къыщиухым ят экзаменхэм зыкъра-
гъэхьэлIат КъБР-м Мэкъумэш IэнатIэмкIэ и 
министерствэм и IэщIагъэлIхэм. Экзаме-
ным зи щIэныгъэкIэ къыщыхэжа ныкIахэм 
ящыщт Насып Риммэ. Зэман дэкIри абы 
къыIэрыхьащ министерствэм и бухгалтери-
ем щылэжьэну зэрырагъэблагъэмкIэ тхылъ. 
1977 гъэм и фокIадэ мазэм илъэс 19 фIэкIа 
мыхъу Риммэ и лэжьэкIэр зы мазэкIэ 
ягъэунэхуну къащтащ, а пIалъэр дэкIри Iэна-
тIэкIэ къызэрызрагъэпэщам и тхылъыр 
къыхузэIуахащ. Нобэр къыздэсым Риммэ и 
тхылъым итыр зыщ: «Бухгалтер нэхъыжь. 

КъБАССР-м и Минсельхоз» - илъэс 45-рэ зи 
кIыхьагъырщ. Лажьэурэ а унэтIы ныгъэ 
дыдэмкIэ абы къиухыжащ Къэбэрдей-Балъ-
къэрым и къэрал академиер. 

Шынэрэт а 1977 гъэм Риммэ? Ахьей шы-
нэрэт. АфIэкIа ныбжь зимыIэ хъыджэбзыр 
жэуаплыныгъэ зыпылъ IэнатIэм, ущыщы-
уэнкIэ Iэмал зимыIэм ягъэуват. И япэ лъэ-
бакъуэхэр игу къыщыкIыжкIэ, Риммэ 
фIыщIэ псалъэхэр яхужеIэ абы щыгъуэ къы-
дэIэпыкъуахэм. Псом хуэмыдэжу лэжьы-
гъэм хэзыгъэсыхьа и щIэгъэкъуэн Хьэпэ 
 Лалу. ИщIэу хъуам хуигъэсат абы бзылъху-
гъэ цIыкIур. Апхуэдэуи Риммэ яхуэарэзыщ 
илъэс куэд щIауэ зыдэлажьэ, игъэныб-
жьэгъу и лэжьэгъухэм. Бухгалтер нэхъыщхьэ 
Абазэ Риммэрэ абы и къуэдзэ Жырыгъу 
 Маринэрэ пэжкIэ къызэрыбгъэдэтым, сыт 
хуэ дэ Iуэхури къызэрыдаIыгъынум шэч 
къыт рихьэркъым Насыпым. 

Илъэс 45-м къриубыдэу зы гугъуехьи хуэ-
мызауэ жыпIэныр, дауи, щхьэгъэпцIэжщ. 
Ауэ дэтхэнэми фIэкIыфащ и щIэныгъэр, 
унагъуэм щигъуэта гъэсэныгъэр, и цIыху 
щIыкIэр и тегъэщIапIэу. КъБР-м Мэкъумэш 
IэнатIэхэмкIэ и министерствэм бухгалтер 
учётымрэ отчётымкIэ и къудамэм и чэнджэ-
щакIуэу лажьэкIэрэ, нобэми ахэращ и гъа-
щIэ гъуэмылэр. Ар и IэнатIэм жэуаплыны-
гъэшхуэ пылъу, хьэлэлу зэрыщылажьэм и 
щыхьэтщ абы зэи дагъуэ къызэры хуа-
мыщIар, зы пщэдджыжьи къызэры кIэ ры-
мыхуар, зы щауагъи зэрыIэщIэмыкIар. 2013 
гъэм Дунейпсо Артийскэ комитетым абы 
къыфIищащ «Илъэсым и бухгалтер» цIэ 
 лъапIэр, УФ-м, КъБР-м Мэкъумэш Iэна-
тIэхэмкIэ я министерствэхэм, Къэбэрдей-
Балъкъэрым и Правительствэм я ЩIыхь 
тхылъхэр къыхуагъэфэщащ. 

Риммэ лэжьэн щIэзыдзагъащIэхэм ядэ-
Iэпыкъун фIэфIщ. ШыIэ зыхэмылъхэм шы-
Iэныгъэ къахуигъуэту, зы мащIэри гущIыхьэ 
зыщыхъухэм гуапэу яхущыту, пхъашэхэм 
къапекIуэкIыу апхуэдэщ ар.

Насыпу щыIэм я къигъэхъуапIэр унагъуэ-
ращ. Риммэрэ абы и щхьэгъусэ КIуащ 
Хьэсэнрэ (Старэ Шэрэдж щыщщ) КъБР-м и 
Правительствэм и Унэм щызэхуэзауэ 
 щытащ. Зы илъэсым - 1977 гъэм - тIури уват 
абы лэжьакIуэ - Хьэсэн хъумакIуэ IэнатIэм, 
Риммэ бухгалтеру. Зэман дэкIри, абыхэм 
унагъуэ зэдаухуащ, бынитI - я къуэ Лиуанрэ 
япхъу Лианэрэ - зэдагъуэтащ, гъащIэм лъэ 
быдэкIэ хагъэуващ. Лиуан медицинэ IэщIа-
гъэ нэхъыщхьэ иIэщ, республикэм фIыуэ 
къыщацIыху хьэрычэтыщIэщ. Лианэ и анэм 
и лъагъуэм ирикIуащ, и IэщIагъэкIэ эконо-
мистщ, зы къуэрэ зыпхъурэ иIэу унагъуэ 
 дахэщ. И бынхэм я быныжхэм ядэна-
сыпыфIэщ Риммэ. И нысэ Татьянэрэ и 
 малъхъэ Эльдаррэ зыхалъхьэ щыIэкъым 
 КIуащхэ я унагъуэм. 

Риммэ жиIэ зэпытщ и щхьэгъусэм зэри-
фIыщIэр и ехъулIэныгъэхэр. Лэжьыгъэм 
къы зэрыдэмыхуэм къыхэкIыу, куэдрэ къэ-
хъурт благъэ-Iыхьлыхэм я Iуэхухэм щы-
хэмытыф, махуэшхуэхэм ирихьэлIэу сабий 
садым, школым щащI зэIущIэхэм щри-
мыхьэлIэ. А псор абы щхьэщихырт Хьэсэн. 
Нобэ а къалэныр егъэзащIэ унагъуэм и 
 щIэгъэкъуэн нэс хъуа я къуэ Лиуан. ЖыпIэ-
нурамэ, унагъуэм илъ лъапIэныгъэхэр адэ-
анэм деж къыщожьэ, адэкIэ бынхэм ягъэ-
кIуатэ. А лъапIэныгъэхэр илъщ Хьэсэнрэ 
 Риммэрэ я унагъуэм, бзылъхугъэр нэхъри 
нэхъ насыпыфIэ, къарууфIэ, Iущ ящIу. 

ИСТЭПАН  Залинэ. 

«ФIагъ лъагэ зиIэ гъуэгу шына-
гъуэншэхэр» лъэпкъ проектым зы-
хуигъэувыж къалэн нэхъыщхьэхэм 
ящыщщ гъуэгухэмрэ цIыхухэр щы-
зэхэзекIуэ лъагъуэхэмрэ зыхуей хуэ-
гъэзэныр, шынагъуэ ямыIэу къы-
зэгъэпэщыныр.

ДЫЗЭРЫТ илъэсым гъуэгуухуэ      
IуэхущIапIэхэм зэрагъэпэщыжащ       
икIи щIэуэ тралъхьащ километр плIы-
щIым щIигъу гъуэгу. Абыхэм пIалъэ 
кIэщIым къриубыдэу асфальт къи-
лъэлъар трахыу щIэ тралъхьэну, гъуэ-
гум и кIыхьагъкIэ ирикIуэ турыр 
 къы халыкIыжыну, лъэс лъагъуэхэр 
 яу къуэдиину, зэпрыкIыпIэхэмрэ зэб-
лэкIы пIэхэмрэ яхуэфащэ на гъы щэ-
хэмкIэ къыхагъэщыну, зекIуэкIэ хаб-
зэхэм япыщIа IэрыщI гъуазэхэр гъуэ-
гущхьэхэм трагъэувэну яхузэфIэкIащ. 
Къыхэгъэщыпхъэщ апхуэдэ лэжьы - 
гъэ ди щIыналъэм и жылагъуэ 35-м 
зэрыщекIуэкIар. Гулъытэ хэха ягъуэ-
тащ курыт щIэныгъэ щрагъэгъуэт 
еджа пIэхэм, сабий гъэсапIэхэм, сы-
маджэщхэм, Iэпкълъэпкъым зыщра-
гъэужь спорт IуэхущIапIэхэм екIуалIэ 
гъуэгухэмрэ лъагъуэхэмрэ. Зи фIа-
гъыр лъагэу къалъытэ гъуэгухэм я 
мар дэ нэхъыщхьэр шынагъуэнша -
гъэр къызэгъэпэщынырати, абы и лъэ-
ныкъуэкIэ гъуэгуухуэхэм я къалэныр 
ягъэзэщIауэ къэплъытэ хъунущ.

Налшык къалэ дэт Къэбэрдей уэра-
мышхуэм щекIуэкI зэзыгъэпэщыж лэ-
жьыгъэхэм къахэкIыу, и бгъуитIымкIэ 
ирикIуэ лъагъуэхэм куэд лъандэрэ 
цIыхур хуиту щыземыкIуэфIу къекIуэ-
кIащ. Иджы абыхэм метр зэбгъузэна-
тIэ мин 17-м щIигъу плиткэ иралъ -
хьащ, зекIуапIэхэр къыхагъэщащ, зэп-
рыкIыпIэхэр ягъэнэхуащ.

Дзэлыкъуэ щIыналъэм хыхьэ Бэтэх 
къуажэм километрищ зи кIыхьагъ 
 гъуэгум лъэс лъагъуэхэр щIэуэ хуа-
щIащ. Абы къищынэмыщIауэ, уэх зиIэ, 
еуэкIыпIэ бзаджэхэр къыщыхъу щIы-
пIэхэм гъуэгурыкIуэхэри машинэзе-
хуэхэри хуэсакъыну къыхуезыджэ да-
мыгъэхэри щагъэуващ, уэздыгъэ 
 пкъохэр ягъэуващ.

Тэрч щIыналъэм хыхьэ Инэры-
къуейрэ Ислъэмейрэ дэт курыт еджа-

пIэхэри, нэгузегъэужьыпIэ центрхэри, 
сабий гъэсапIэхэри гъуэгущхьэм тетщ. 
КъуажитIыр зэпызыщIэ гъуэгу зан-
щIэм телъ асфальт пIащIэр трахри, 
 геотекстиль иралъхьащ, абы къатитIу 
зэтелъ асфальтобетоныр къытрауб-
гъуэжащ, зэпрыкIыпIэхэмрэ зэблэкIы-
пIэ хэмрэ яхуэфащэ нагъыщэхэмкIэ 
къыхагъэща нэужь, къуажэм и кIы-
хьагъкIэ гъуэгум тет къэувыIэпIэ зыб-
жанэ къагъэщIэрэщIэжащ. Абы ещхь 
ухуэныгъэ лэжьыгъэхэр Дзэлыкъуэ 
щIыналъэм хиубыдэ Ашэбей (Малкэ) 
къуажэми щекIуэкIащ. Псори зэгъусэу 
къуа жищми километрипщIым щIигъу 
гъуэгу щытралъхьащ.

Джэрмэншык, Жэмтхьэлэ, Анзорей, 
Псыншокъуэ, Псыхъурей, Къубэ-Тэбэ 
къуажэхэми гъуэгур зэрыщыту щы-
зэрахъуэкIащ: машинэхэр щызэхэзе -
жэ гъуэгухэм зрагъэубгъуащ, и гъу-
нэхэр лъагэу къыхагъэкIащ, дэхыпIэ -
хэр гъуэгушхуэм зэпрыу къыхэмыкIыу 
асфальтобетонкIэ къыхагъэ хьэжащ, 
 гъуэгу нагъыщэхэр трагъэувэжащ.

УхуакIуэхэм зэрыжаIэмкIэ, гъуэгухэр 
зэгъэпэщыжын щIыхуей щхьэусыгъуэ 
нэхъыщхьэхэм ящыщщ абыхэм телъ 
асфальтыр зэрылэжьар, щIыпIэ-щIы-
пIэкIэрэ кумблъэмб зэрыхъуар. 
Гъуэгущ хьэхэр щIэх-щIэхыурэ зэра-
дыжам ар теплъаджэ зэрищIым и 
 мызакъуэу, абыхэм трищIэж чахуэхэм 
асфальтыр зэкIэщIаху, ущызекIуэнкIэ 
шынагъэ къигъэхъуу.

«Лъэс лъагъуэхэр цIыхухэмрэ ма-
шинэхэмрэ щызэхэзекIуэ гъуэгуш-
хуэхэм шынагъуэншагъэр къыщы зэ-
гъэпэщыным и зы Iэмалщ. Абы къы-
хэкIыу ахэр зыхуей хуэгъэзэныр псом 
япэ ит Iуэхугъуэщ. Гъуэгуухуэхэм мы 
лъэхъэнэм тралъхьэ гъуэгухэмрэ лъэс 
лъагъуэхэмрэ иджы щыIэ щапхъэхэм 
тетщ, шынагъуэншагъэр къыщызэ-
гъэпэщыным, щызэхэзекIуэнкIэ гумэ-
щIыгъуэ щымыIэу гъэпсынымкIэ щыIэ 
мардэхэм ирогъуазэ. Къэралым къи-
щта мардэхэм Iэмал къыдат гъуэгум и 
фIагъыр къэIэтыным и мызакъуэу, абы 
къыщыхъункIэ хъуну фэбжьхэр къэ-
мыгъэхъунми тещIыхьащ», - жиIащ 
КъБР-м гъуэгуухуэ къулыкъущIапIэм и 
унафэщI Тыгъу Индар.

ШУРДЫМ Динэ.

   Гъуэгухэмрэ  лъэс
лъагъуэхэмрэ  зыхуей  хуагъазэ

ГъащIэ  зи  кIыхьагъ
    лэжьыгъэ

Апхуэдэ фIэщIыгъэм щIэту яубла 
Iуэхур щэкIуэгъуэ мазэм нэсыху 
 УФ-м и щIыналъэ псоми щагъэзэ-
щIэнущ. АбыкIэ къалэну зыхуагъэу-
выж Урысейм и мэзхэр гъэбэгъуэ-
нымрэ хэщIыныгъэ зыгъуэтахэр 
 къэгъэщIэрэщIэжынымрэ.

ГЪЭ къэс екIуэкI мы лэжьыгъэм 
ипкъ иту ди къэралым щыхасэну я му-
радщ жыгыщIэу мелуан 70. Мы зэ-
маным Урысейм и мэзылъэ щIыпIэр 
километр зэбгъузэнатIэ мелуанийм 
щIегъу, ар мэзу дуней псом тетым и 
Iыхьэ плIанэм нос. Дунейм и щытыкIэм 
теухуауэ ООН-м иригъэкIуэкIа иужь -
рей конференцым Урысейм и Прези-
дентым къыщыхигъэщащ дуней псор 
хуабэ зэрыхъум къишэну щытыкIэ шы-
нагъуэхэм цIыхур пэщIэтыфынымкIэ 
мэзхэм я мыхьэнэр зэрыиныр икIи 
абыхэм цIыхум я нэIэ тетын зэрыхуейр. 

- Жыгхэмрэ щхъуантIагъэхэмрэ уг-
леродыр зыщIашэ, щIым и дуней щы-
тыкIэр зэтес ящI. Мэзхэр хъумэным 
ехьэ лIа Iэмал нэхъыщхьэхэм ящыщщ 
мэзылъэхэмрэ мэзкусэхэмрэ мафIэ-
сым щыхъумэныр, - жеIэ Урысейм 
ЩIы уэпс хъугъуэфIыгъуэхэмрэ эколо-
гиемкIэ и министр Козлов Александр. 

Дунейр хуабэ зэрыхъум къишэнкIэ 
хъуну щытыкIэм зэрыпэщIэтыным 
иджыпсту къэралыгъуэ куэдыр то-

лажьэ. А Iуэхум ехьэлIауэ ди къэра -
лым и щIыналъэ псоми щрагъэкIуэ-
кIынущ «ЩIыуэпс», «Мэзхэр дывгъэ-
хъумэ» жылагъуэ Iуэхухэр. Мэзхэр 
 къэгъэщIэрэщIэжынымрэ гъэбэгъуэ-
нымрэ теухуа лэжьыгъэхэр 2024 гъэм 
нэсыху къанэ щымыIэу зэфIагъэкIы-
нущ. 

ЩIыналъэхэм щыхасэ жыг лIэужьы-
гъуэхэр щIыпIэхэм я дуней щытыкIэм 
тещIыхьауэ къыхах. 2021 гъэм гектар 
зы мелуаным щIигъу жыгыщIэу ха -
сащ, мы илъэсми апхуэдизкIэ мэгу-
гъэхэр. Мы зэманым ирихьэлIэу зэфIа-
гъэкIа къалэнхэм я фIыгъэкIэ 2022 
гъэм къриубыдэу ди мэзхэм къыщы-
хъуа мафIэсхэр ипэ ита илъэсхэм 
 нэхърэ хуэди 2,5-кIэ нэхъ мащIэщ. 
Къэбэрдей-Балъкъэрым Дыкъэзыу-
хъуреихь дунеймкIэ и министерствэм 
дызэрыщигъэгъуэзамкIэ, 2022 гъэм     
ди республикэм жыгыщIэу мин 200-м 
щIигъу щыхасэнущ: жыгей, кIарц, бла-
шэ, тхуей. Абы къызэщIиубыдэнущ 
щIы гектари 114-рэ. КъищынэмыщIауэ, 
мэзылъэу гектар 1650-м агротехникэ 
лэ жьыгъэшхуэхэр щрагъэкIуэкIынущ.

«Мэзхэр дывгъэхъумэ» Iуэхур зэ-
рекIуэкIа илъэси 4-м къриубыдэу Уры-
сейм и щIыналъэ псоми зэхэту жы-
гыщIэу щыхасар мелуан 80-м нос. 

ШЭРЭДЖ Дисэ. 

ХъыбарегъащIэ
Литературэмрэ гъуазджэмкIэ Къэбэрдей-Балъкъэр Республикэм и Къэрал 

саугъэтыр зэтыпхъэу къалъытэхэм я спискэр зэхэлъхьэным пыщIа къызэ-
гъэпэщыныгъэ Iуэху щхьэхуэхэм ятеухуауэ.

ЛИТЕРАТУРЭМРЭ гъуазджэмрэ я лъэныкъуэкIэ Къэбэрдей-Балъкъэр Рес-
публикэм и Къэрал саугъэтхэмкIэ Къэбэрдей-Балъкъэр Республикэм и Iэта-
щхьэм и деж щыIэ Советым 2022 гъэм фокIадэм и 30-м саугъэтыр зэтыпхъэу 
 къалъытэхэм ятеухуа тхыгъэхэр щат хъуну пIалъэр 2022 гъэм жэпуэгъуэм и 15-м 
нэс игъэIэпхъуащ.

Тхыдэ

«Адыгэ псалъэ» газетым и къыдэкIыгъуэхэм илъэс зыбжанэ 
хъуауэ сыкIэлъоплъ. «Фэеплъ» рубрикэм щIэту мы гъэм гъат-
хэпэм и 12-м ещанэ напэкIуэцIым къытехуа, си цIыхугъэу щыта 
Беданокъуэ Аскэрбий теухуа «ПщIэшхуэ зыхуащI цIыхут» тхы-
гъэм къытезгъэзэжурэ седжащ. Дунейм ехыжа цIыху щэ-
джащэм гулъытэ зэрыхуащIар гуапэ сщыхъуащ икIи гукъэ-
кIыжхэм сыхашащ. Муслъымэнхэм зэрыжытIэу хьэдрыхэ                
хабзэ зэрыщыIэр хьэкъщи, ахърэт нэху Тхьэм кърит, жэнэткIэ 
гуфIауэ Тхьэм къыщIигъэкI!

ТХЫГЪЭР зытеухуа Беданокъуэ Аскэрбий къызэрысцIыхуа                 
хъуам и гугъу фхуэсщIынщ. Ар и саулыкъущ ди Аргудан жылэжьым 
щызэхэта Ленин Владимир и цIэр зезыхьэ колхозым и тхьэмадэу 
илъэс 23-кIэ лэжьа, «Ленин» орденыр зыхуагъэфэща, Социалист 
Лэжьыгъэм и ЛIыхъужь, СССР-м и Совет Нэхъыщхьэм и депутату 
тхуэнейрэ хаха, зи лэжьыгъэфIымкIэ щыпсэу щIыналъэр къэ-
ралым, дуней псом цIэрыIуэ щызыщIа Тэрчокъуэ Къамбулэт Чыцу 
и къуэм. Тэрчокъуэ Къамбулэтрэ Беданокъуэмрэ Москва щекIуэкIа 
съездым и лIыкIуэу щагъэкIуам, абы щызэрыцIыхури ныбжьэгъу 
зэрыгъэхъуащ икIи зэкIэлъыкIуащ, зэпеуэ щIыкIэу зэдэлэжьащ. 
Къамбулэти икъукIэ ди жылэжьым лэжьыгъэшхуэ щрихьэкIащ. 

Адыгэ Республикэм и Куэшы-Хьэблэ районым хыхьэ Хуэдз 
 къуажэм щызэхэта Лениным и цIэр зезыхьэ колхозым и тхьэмадэу 
илъэс куэдкIэ лэжьащ Беданокъуэр. А зэманым зэфIиха лэжьы-
гъэфIхэм папщIэ ар Адыгэ Республикэм и мызакъуэу, къэралым 
цIэрыIуэ щыхъури и тхыдэм къыхэнащ. Абы щыхьэт тохъуэ КПСС-м 
и ЦК-м и япэ секретару, СССР-м и Министрхэм я Советым и тхьэ-
мадэу щыта Хрущёв Никитэ Хуэдз адыгэ къуажэм 1964 гъэм 
шыщхьэуIу мазэм жылэм я гъавэ, хьэцэпэцэ Iухыжыгъуэм ири-
хьэлIэу къэкIуауэ зэрыщытар. Беданокъуэр и къару илъыгъуэу 
цIыхубэм яхуэлэжьащ, къыщалъхуа къуажэм и цIэр жыжьэ игъэIу-
ни хузэфIэкIащ. 

Иджыри сыщIалэу, дзэ къулыкъур зэфIэкIыу 1965 гъэм къэз-
гъэзэжа нэужь, колхозым шофёру сыщылажьэу, Хуэдз къуажэм 
Беданокъуэр зи унафэщIу щыта колхозым щIэх-щIэхыурэ са-
гъакIуэрт, ди колхозым и завхозу щыта Сунш Шамсэдин ЩэрэтлIо-
къуэ и къуэр сагъашэурэ. Зэм люцернэ жылэ, зэм суданкэ къит-
шауэ щытащ. А зэманым колхозым и тхьэмадэу щыта Беданокъуэ 
Аскэрбий и унагъуэм дригъэблагъэурэ хьэщIагъэ къыдихыу, и 
щхьэгъусэм шыгъу-пIастэ IэфI тхуигъэхьэзырурэ пщIэшхуэ къыт-
хуащIу зэрыщытар гуапэу сигу къинэжащ. Къамбулэтрэ Аскэрбий-
рэ икъукIэ фIыуэ зэрылъагъуу къекIуэкIащ. Я дуней ехыжыкIари 
тIуми зэщхь хъуащ. Машинэ зэжьэхэуэм хэкIуэдащ. Я ахърэтыр 
Тхьэм нэху ищI. Къамбулэт Аскэрбий и хьэдэщIэлъхьэм къикIы-
жауэ и хъыбар щыжиIэжым зыхуэмыIыгъыу и нэпсыр къыфIы-
щIэжырт, апхуэдизкIэ а лIищым я кIуэдыкIар игу щIыхьати. Рес-
публикэпсо зэхуэс екIуэкIам и бухгалтер нэхъыщхьэри и гъусэу 
хэтауэ къэкIуэжу насыпыншагъэр къэхъуат. Гъуэгу щытехьам 
 пшахъуэ мывэ телъакъым зэрызэрагъэпэщыжынум хуагъэхьэзы-
ра гъуэгум. Зэхыхьэ нэужьым жэщ къатехъуауэ, пшагъуэри Iуву  
т елъу къыздэкIуэжым, Хуэдз къэблэгъэжауэ гъуэгум пшахъуэ 
мывэ тракIутауэ къыщIэкIат. КъахуэкIуэ машинэм къидз нэхум 
 шофёрым гъуэгур иримыгъэлъагъуу, зэтракIута пшахъуэ мывэм 
 дэжейри щхьэпридзат ахэр зэрыса машинэр. Апхуэдэу Хуэдз 
къэблэгъэжауэ шофёрри ещанэу щыри гуузу иукIат. 

Ар къэхъури мазитI хуэдэ дэкIауэ, сэ хьэлъэзешэ машинэ къэсху-
ну сагъакIуэ. ДыкъыздэкIуэжым пщэдджыжьым сыхьэтибгъухэм 
Армавир дыкъэсащ. Хуэдз къуажэм дыдыхьэу Аскэрбий и щхьэ-
гъусэм дыхуэгузэвэну къыщыхэслъхьэм, Борис абы арэзы те-
хъуащ. Зы сыхьэтрэ ныкъуэм къуажэм дынэсри Аскэрбий и щхьэ-
гъусэм дыхуэгузэващ. Абы дызэрыкIуар цIыхубзым апхуэдизкIэ 
 гуапэ щыхъуати, ар къызэрытщыгуфIыкIар къэIуэтэжыгъуейщ. 
Iэнэ къищтэу димыгъэхьэщIауэ дыкъыдигъэкIыжакъым. Дыкъы-
щежьэжым зыкъысхуигъэзащ Къамбулэт сэлам гуапэ хуесхыжы -
ну икIи къызэрелъэIуауэ щыта Iуэху гуэрым и хъыбарыр игу къэз-
гъэкIыжыну къызжиIащ. Дыкъэсыжа нэужь сыщIыхьэу и сэламри 
есхыжыну, пщэрылъ къысщищIари жесIэну ескуркъым сошынэ -
ри. Апхуэдэурэ махуэхэр кIуэрт, сыгузавэу. Зы тхьэмахуэ хуэдэ 
дэкIауэ, пщэдджыжьым тхылъымпIэм Iэ трезгъэдзэну, мыхъур 
трезгъэгъэуэну сыщIыхьэн хуей хъуащ. Къамбулэт тхылъымпIэхэр 
къызитыжа щхьэкIэ сыкъыщIэмыкIыжу сыщытт, гукъыдэж зэри-
Iэм гу лъыстауэ. ИтIанэ езыр-езыру къопсалъэри къызоупщI: «Сыт, 
Заудин, щхьэ ущыт?». Абдеж псори хуэсIуэтэжащ. Къызэшхыдэн 
дэнэ къэкIа, сыту фIыуэ уигу къэкIа жиIэри гуапэ щыхъуат. Сэлам-
ри и гуапэу сIихыжри, къыщIелъэIуа Iуэхури зэрыщымыгъупщар, 
зэфIэкIмэ езыр зэрыпсэлъэжынур дыщIигъужащ. Къызэры щIэ-
кIымкIэ, Аскэрбий мыгъуэм и щIалэм институтыр къиухауэ, къы-
хуагъэлъагуъэ лэжьапIэхэр имыдэу КъэбэрдеймкIэ къэкIуэну 
 хуэпабгъэу арат. Дубки хьэблэмкIэ щыIа заводым инженер нэ-
хъыщхьэу игъэкIуауэ щытат ар Къамбулэт. А тхьэмыщкIэри, и 
 ныбжьэгъум и кIуэдыкIам хуэдэу, силос Iухыжыгъуэм щIидза 
 къудейуэ пщэдджыжьым жьыуэ Аргудан къыдэлъэдауэ къыз-
дэкIуэм, джабэ лъапэм деж Налшык - Ташлы - Тала автобусым ис 
 шофёрыр тежеикIри къыхуэкIуэ машинэм къыжьэхэуащ. Къам-
булэт абы кърита удын хьэлъэм иужькIэ махуэ ещанэм дунейм 
 ехыжащ. СССР-м УзыншагъэмкIэ и министр, профессор Чазов 
 Евгений и лэжьэгъу дохутыритI и гъусэу къэкIуат абы щыгъуэ, ауэ 
къылъыса фэбжьым къахуегъэлакъым. Иужьрей псалъэу жиIэ-
жар - къыжьэхэуа шофёрыр ямыгъэтIысынырт, арщхьэкIэ ягъэ-
тIысащ икIи тезыру илъэсипщIым нэблагъэ щысыну тралъхьащ. 

Фэеплъ тхыгъэр зи Iэдакъэ къыщIэкIа Беданокъуэ Мэрзият 
 узыншагъэ быдэ Тхьэм кърит! И ныбжь Тхьэм иригъэкъу! Беда-
нокъуэ лъэпкъым зи мычэзу нэщхъеягъуэ Тхьэм фимыгъэ-
лъагъукIэ. Аскэрбий тхьэмыщкIэр фщымыгъупщэу лъэпкъыр 
Тхьэм фигъэпсэу!

ЖАНОКЪУЭ  Заудин,
лэжьыгъэм и ветеран,

Аргудан къуажэ.

Адыгэм махъсымэр ижь-ижьыж лъандэрэ 
егъавэ. Ар хьэщIэ лъапIэхэм хуаIэт, хьэгъуэлIы-
гъуэр, гуфIэгъуэ дауэдапщэхэр зэрагъэбжьы-
фIэ фадэ лIэужьыгъуэщ. 

МАХЪСЫМЭМ гъэвэкIэ зыбжанэ иIэщ, ауэ эт-
нографхэм зэрыжаIэмкIэ, пасэрей зэманым ар 
нартыху кIытэкIэ ягъавэу щытащ. Апхуэдэ гъэ-
вэкIэм папщIэ нартыхур псы хуабэкIэ ятхьэщIырт, 
хьэуазэм хэлъу щIауфэрти, кIыфIыгъэ щагъэу-
вырт. Махуэм зыбжанэрэ псы теутхэн хуейт абы, 
псыIагъэ иIыгъын, къикIыкIын папщIэ. Махуэ 
 зыбжанэкIэ апхуэдэу кърагъэкIыкIа нартыхур 
 яхьэ жа нэужьт «кIытэ» щыхъур. Апхуэдэ щIыкIэкIэ 
ягъэхьэзыра нартыху хьэжыгъэм чыржын къы-
хащIыкIыжырти, ягъажьэрт. Ауэ яшхын щхьэкIэ-
къым, атIэ чыржыныр яущыкъуейрт, псы къэ-
къуэлъа упщIыIужа щIакIэрт, иджыри кIытэ тIэкIу 
хакIутэжырти, махуитIкIэ кIыфIыгъэм щагъэувырт. 
Ар къэкъуэлъа нэужь фокIэ ягъэIэфIырт иджыри 
псы щIыIэ щIакIэжырти, икIи мыIуву икIи мыпIа-
щIэу  зэхащIэрти, иджыри махуитIкIэ щагъэтырт. 
Хьэзыр хъуа махъсымэр дзасэ гъэплъакIэ зэIа-
щIэрт, дыщафэ дахэ, мэ гуакIуэ иIэн папщIэ. 

ЕтIуанэ гъэвэкIэм папщIэ къагъэсэбэпыр хугущ. 
Ар иужьыIуэкIэ къежьа Iэмалщ. МэкIи, и IэфIагъ-
кIи, и плъыфэкIи нэгъуэщIщ. ПIастэм ещхьу хугур 
ягъавэ, ягъэупщIыIужри, псы къэкъуэлъа упщIы-
Iужа щIакIэ, дрожж, фошыгъу, хуэнщIей тIэкIу 
 халъхьэри, махуи 5-6-кIэ щIахъумэ. Нэхъыбэрэ 
щытыху, махъсымэр нэхъ гуащIэ мэхъу. Махуихыр 
дэкIа нэужь, щIэтIысыкIа Iувыр къамыгъэхъейуэ, 
фадэ пIащIэр къытрахри, дзасэ гъэплъакIэ зэIа-
щIэ. Ху махъсымэм плъыфэ дахэ иIэн, мэ гуакIуэ 
къыхихын папщIэ фошыгъу гъэжьа халъхьэри, хэт-
кIухьыху зэIащIэж. 

Мы гъэм фокIадэм и 8-м щы-
щIэдзауэ махуитхукIэ Налшык 
къалэ щекIуэкIащ IэщIагъэм 
хуэшэрыуэу зегъэужьынымкIэ 
агентствэм и щапхъэм тета еп-
щIанэ «IэщIагъэлI ныбжьы щIэ-
хэр» лъэпкъ чемпионатыр. Абы 
къызэщIиубыдащ къэралым                 
и щIыпIэ куэдым щыщ еджа-
кIуэ 700. Зэпеуэм хэтахэм лэ-
жьыгъэр я еджапIэм щыIэжу 
видео зэпыщIэныгъэкIэ ягъэ-
лъэгъуащ, я щIыпIэм исыжу 
 онлайн Iэмал къагъэсэбэпу 
цIыху мин кIэлъыплъырт.

ДИ республикэм щыщу зэ-
пеуэм хэтащ Къэбэрдей-Балъ-
къэр «УхуакIуэ» колледжым (и 
унафэщIыр Сунш Заудинщ) 
щеджэ Къунаш Тамерлан. Ар 
хэхуащ япэ увыпIэхэр къэзыхьа 
цIыхуитхум. Абы и лэжьыгъэр 
зытеухуауэ щытар фIыуэ зы-
хищIыкI плиткэ илъхьэкIэрщ.

Тамерлан «УхуакIуэ Iуэху» къу-
дамэм (унафэщIыр Газдановэ 
Зинаидэщ) и ещанэ курсым 
щIэсщ. Ар къыщалъхуащ Лэс - 
кэн щIыналъэм хыхьэ Анзорей 
къуажэм. Абы и адэ-анэ Къу-
нашхэ Азэмэтрэ ФатIимэрэ щIа-
лэ цIыкIур адыгэ хабзэм щIа-
пIыкIащ, лэжьыгъэр фIэфIу, нэ-
хъыжьым пщIэ хуищIу ягъэсащ.

Къунаш Тамерлан хыхьащ а 
зэхьэзэхуэм, IэщIагъэм и щэху 
псори зэригъэщIэным сытым 
 дежи зэрыхущIэкъум къыхэкIыу. 

- Апхуэдэ зэпеуэхэм япэ дыдэу 
сыхэтауэ аращ, - жеIэ Тамерлан. - 
Абы къыщызата лэжьыгъэр 
хьэлэмэтт икIи гугъут, ещхьт шах-
мат джэгум. Ар схуэхъуащ гъэу-
нэхуныгъэшхуэ икIи схужыIэнущ 
апхуэдэ чемпионатхэм цIыхум и 
Iэзагъыр нэхъ лъагэ зэрищIыр. 
ЕджапIэм сызыхурагъэсар къэз-
гъэлъэгъуащ. Си егъэджакIуэ 

ГукъэкIыжхэм
сыхэзыша тхыгъэ

Тамерлан и зэфIэкI

Гуэнгъэпщ Ратмир зэрыжиIэм-
кIэ, уи къарур здынэсыр къы-
щыбгурыIуэнур апхуэдэ зэпеуэ-
хэм ухэта нэужьщ. Сэ фIыщIэш-
хуэ яхузощI сезыгъаджэ, сызы-
гъасэ егъэджакIуэхэм.

Лицейм щылажьэ егъэджа-
кIуэхэри къыдеджэхэри гуапэу 
топсэлъыхь щIалэм: «Тамерлан 
лицейм къызэрыкIуэрэ, и хьэл-
щэн дахэм удехьэх, еджэным 
зэрыхуэпабгъэр, и ныбжьэгъухэр 
зэригъэпэжым, егъэджакIуэхэм 
пщIэ зэрахуищIым, зэрыцIыху 
гъэсам псори зыIэпешэ. И адэ-
анэм фIыщIэ яхуэфащэщ ап-
хуэдэ щIалэ Iэдэб, щэныфIэ зэ-
рагъэсамкIэ». 

Зи гугъу тщIа чемпионат хуэ-
дэхэр егъэкIуэкIыным мыхьэ-
нэшхуэ иIэщ. Абыхэм еджакIуэ-

хэм къыхаха IэщIагъэм пэжу, 
жэуэплыныгъэшхуэ яхэлъу зэ-
рыбгъэдэтыным хуагъасэ, езы-
хэм я зэфIэкIыр здынэсыр къа-
пщытэ, я Iэзагъыр ирагъэфIа-
кIуэ, утыку кърахьэ. Апхуэдэурэ 
щхьэж хузэфIэкIынур здынэ сыр 
наIуэ къыщохъу, адэкIэ зда-
унэтIыну лъэныкъуэр къащIэ. 

Зэпеуэм хэта псоми хуагъэ-
фэщащ сертификатрэ IэщIагъэ 
къы хахахэм зэрыхуэIэзэр къэ-
зыгъэлъагъуэ скиллс-паспортрэ. 
КъэпщытакIуэхэми егъэджа кIуэ-
хэми пыIудзауэ IэщIагъэлI зэра-
гъэхьэзыр программэхэр къа-
пщытэжащ.

ШОРЭ  Раисэ,
«УхуакIуэ» колледжым и 

къудамэм и унафэщI.

Пасэрей фадэ
лIэужьыгъуэхэр

Къыхэгъэщыпхъэщ ху махъсымэм градус 13 и 
 гуащIагъыу, нартыху махъсымэм градуси 6 - 8 
фIэкI зэрамыIыгъыр. 

ЩыIэщ иджыри зы фадэ лIэужьыгъуэ, нобэкIэ 
кIуэдыжауэ жыпIэ хъуну. Ар мэрэмэжьейщ. И гъэ-
хьэзырыкIэкIэ нартыху махъсымэм нэхъ тохьэ. 
Нартыху хьэжыгъэ, гуэдз хьэжыгъэ, хуэнщIей     
тIэкIу зэхакIутэ, псы къэкъуалъэкIэ зэхапщэри,              
хуабапIэ ягъэув. Махуэ зытIущкIэ къэкъуэлъа 
нэужь хьэ кум трагъэувэри, псыуэ щIэтыр щIэ вэ-
щIэху къагъавэ. Псыр щIэвэщIа нэужь, къанэм зэ-
реджэр курыбэщ. АдэкIэ фэндышхуэ къащтэ, фо 
пIащIэ иракIэ, курыбэм щыщ тIэкIу тралъхьэри, 
абы и щхьэм без (фохьэкIуэ) къытралъхьэж. 
Апхуэдэ защIэу, къытебгъэзэжурэ, фэндыр из 
 хъуху зэтыболъхьэ. Ищхьэ дыдэм фо пIащIэ куэду 
тракIэ, фэндыщхьэр ягъэбыдэри, илъэс зыбжа-
нэкIэ щIым щIатIэ. 

Хьэзыр хъуа мэрэмэжьейр хуэсакъыпэу къыд-
рахьеиж. Сыту жыпIэмэ, ар Iыхьэ-Iыхьэу зэщIэкIа-
уэ фэндым итщи, зэхэзэрыхьыжынкIэ хъунущ. 
Ищхьэ дыдэр, нэхъ пIащIэр, псом нэхърэ нэхъ 
 гуащIэщ. Ар хьэгъуэлIыгъуэхэм, хьэщIэ лъапIэхэм 
щхьэкIэ яхъумэу зэрахьэрт. ЕтIуанэр, нэхъ Iувыр, 
уэркъыбжьэу ятырт. Ещанэр, дыгъэм хуэдэу ды-
щафэр, къызэрыгуэкI фадэу цIыхубэм яIэт. 

Махъсымэ псалъэр къызытехъукIам, абы и 
мыхьэнэм и гугъу пщIымэ, гъэщIэгъуэн гуэрхэр 
къып хуэтIэщIынущ. Санскритым (индусхэр къы-
зытехъукIыжа пасэрей лъэпкъыжьым я бзэм) хэтщ 
«сымэ» псалъэр. Сымэ жыхуаIэ фадэ лIэужьы-
гъуэр фIэщхъуныгъэм ехьэлIа дауэдапщэхэм 
 къыщаIэту щытауэ къыхощыж лъэпкъыжьхэм я 
тхыдэм. 

Сымэр зэрагъэхьэзыру, къызыхащIыкIу щытам      
и щэхур зыми ищIэркъым. Ауэ пасэрей къэжэрхэм 
я тхьэ унэхэм къыщагъуэтыжащ сымэ щагъавэу 
щыта пэш хэхахэмрэ, абы щхьэкIэ къагъэсэбэп 
хьэкъущыкъухэмрэ. Лъэпкъыжьхэм зэхуэдэу яIа 
«сымэ» псалъэм фадэ жиIэу къикIыу къыдощтэри, 
«махъ» хъужыр сыт?!

Нарт IуэрыIуатэм къызэрыхэщыжымкIэ, Сэтэ -
ней Гуащэ игъавэу щытащ санэху жыхуаIэ фадэ 
пIащIэр. Санэплъыр зищIысымрэ ар къызыха-
щIыкIыу щытамрэ дыщыгъуазэмэ, санэхур зи-
щIысыр ямыщIэу къэгъуэгурыкIуащ… Ауэ, къыхэ-
гъэщыпхъэщ, санэхур, аркъэм хуэдэу узэщIэплъу, 
плъыфэншэу зэрыщымытар. И фIэщыгъэцIэм 
 тепщIыхьмэ, санэхур хужьу щытыпхъэщ. Языны-
къуэ лъахэхутэхэм зэрыхуагъэфащэмкIэ, санэхур 
шэкIэ ягъавэрт, Iуащхьэмахуэ лъапэ уэру къы -
щыкI «хвойник» жыхуаIэ псей лIэужьыгъуэр хэлъу. 
Къы хэгъэщыпхъэщ хвойникым эфедрин жыхуаIэ 
дагъэ лIэужьыгъуэр куэду зэрыхэлъыр. Абы чэф 
уещI, цIыхум и адреналиныр дрегъэкIуей, и къарум 
хегъахъуэ, бжьыфIэ, жыджэр ещI. Арауэ жаIэ 
 нартыжьхэм я къарур къызыхахыу щытар. 

«Хъымэ» жыхуаIэ пасэрей иран фадэри къызы-
хащIыкIыу щытар хвойникщ. 

Лъэпкъ зэпэжыжьэхэм зэхуэдэу яIа мы фадэхэм 
я фIэщыгъэцIэр зэрызэпэджэжыр псом нэхърэ 
 нэхъ сфIэгъэщIэгъуэнщ, си щхьэкIэ. 

ФЫРЭ  Анфисэ. 



Зыгъэхьэзырар  
НЭЩIЭПЫДЖЭ  Замирэщ




